
Ina fatscha dallas dunnas da Glion

La stizun da secondhand La Trucca a Glion che appartegn all’'Uniun da dunnas da Glion festivescha las proximas jamnas siu tschu-

navel onn d’existenza. Enteifer quei temps ei La Trucca secasada en novas localitads cun dapli plaz e la tscherca da cumprar e pur-

tar resti ei carschida.

Ils davos dis han las dunnas che lavuran ella
stizun da secondhand La Trucca a Glion fatg
midada da stagiun. Las caultschas cuortas, ca-
mischas cun mongias cuortas e t-shirts, ils cal-
zers bass ed il resti da sport da stad ei vegnius
dustaus. Tut quels artechels han fatg plaz als
mantels d’'unviern, giaccas e pullovers, calzers
ed aunc biara autra vestgadira da dunnas,
umens ed affons. Naven da sonda proxima
presenta La Trucca el Stddtli da Glion sia col-
lecziun d’unviern.

Luniun da dunnas decida

La davosa mesjamna avonmiezdi eran quater
commembras dall’'uniun da dunnas fatschen-
tadas cun drizzar en la stizun cul resti d’'un-
viern. Lucrezia Berther, Bettina Grolimund,
Vieni Caduffe Mengia Feuerstein ein engascha-
das sco vendidras ensemen cun aunc ulteriuras
commembras. «La radunonza generala
dall'Uniun da dunnas decida tgei che schabe-
gia cul gudogn annual che La Trucca fa
mintg onny, di Lucrezia Berther chei era pre-
sidenta dall’'uniun. «Igl onn 2023 havein nus
per exempel pagau 3000 francs alla nova bi-
blioteca communala da Glion ed uonn suste-
nin nus P'uniun MOMO che regala temps ad
affons chein el spital.»

Schuber ed entir

Las quater menadras dalla Trucca han detg
ch’ellas seigien surstadas dalla qualitad oreifra
da bia resti che vegni purtaus en La Trucca. Lu-
crezia Berther e Bettina Grolimund han mus-
sau in manti orda launa da caschmir. Mo ellas
hagien era gia vendiu ina giacca da curom dal-
la marca Versace. Quei mo per numnar dus da
biars tocs resti da fetg buna qualitad. Lucrezia
Berther di: «Ei dat mintgaton surpresas che nus
survegnin vestgadira da marcas extrordinaras
en in stan excellent.» Secapescha ch’ei vegni era
surdau mintgaton resti ch’ins sappi buca ven-
der pli, di Vreni Caduff. «Nossa cundiziun ei
semplamein ch'ei seigi entir e schuber. Sche
quei ei buc il cass, stuein nus deplorablamein
dismetter quellas parts.»

Dapli clientella

Mengia Feuerstein che ha luvrau biars onns el-
la gastronomia ei ida en pensiun dacuort ed ei
dapi quater meins era part dil team da La Truc-
ca. «Jeu sun stada fetg surstada dalla qualitad
oreifra dil resti che La Trucca survegn e venda.»

it

Naven da sonda proxima porscha La Trucca la collecziun da resti d'unviern.

«Ei dat mintgaton sur-
presas che nus survegnin
vestgadira da marcas
extrordinaras en in

stan excellent.»

Lucrezia Berther, presidenta dall’'uniun
da dunnas da Glion e part dalla squadra
da La Trucca

Las ulteriuras treis dunnas ch’ein stadas activas
naven dall’entschatta seregordan aunc bein dils
17 da november 2020 ch’ei staus igl emprem
di da vendita da La Trucca. Ora avon stiziun
spitgavi in'entira colonna da persunas per ve-
gnir e mirar nossa purschida. «Oz ei nossa sti-
zun da secondhand in liug ch’ins enconuscha
a Glion e la clientella ei carschida en quels
tschun onns», di Bettina Grolimund.

Ella storta dil Stadtli

La Trucca ei domiciliada ella storta dil Stidtli
a Glion visavi il Museum regiunal Surselva. Ad
interim ha la stizun da secondhand saviu pren-
der a tscheins in spazi da stizun pli grond che
ha era lubiu da plazzar ina meisa e sutgas per
visetas e clientella. Mengia Feuerstein remarca
che La Trucca organiseschi mintgamai la me-
sjamna suentermiezdi ina stiva da café. «Quei
cantun vulein nus tener empau libers da cru-
nas da resti», di Bettina Grolimund. «Nus ha-
vein gia ussa igl atun differentas occurrenzas
cheu en La Trucca.»

Ina fatscha per I'uniun da dunnas

Las quater vendidras e menadras da La Trucca
a Glion han ina gronda motivaziun da s’enga-
schar era ils proxims onns per lur stizun da se-
condhand. Per Lucrezia Berther eis ei la persi-
stenza dalla purschida da quella stizun e lu era
ils resuns positivs dalla populaziun che moti-
veschien fetg da cuntinuar. Bettina Grolimund
di che per ella seigi ei impurtont da dar ina fa-
tscha all'uniun da dunnas. E quei seigi reussiu
cun La Trucca. Mengia Feuerstein remarca che
sia motivaziun seigi ei da percepir la tenuta po-
sitiva che regi en La Trucca. Vreni Caduff di
clils contacts culla glieud ed il scopo da reuti-
lisar il resti seigi quei che motiveschi ella.

Restrenscher il traffic

Via ina petiziun drizzada alla vischnaunca da Flem vulan habi-
tontas e habitonts da Fidaz restrenscher il traffic el vitg. Sco quei
che la Somedia scriva la mesjamna vargada ein biaras persunas
che vivan a Fidaz pauc incantadas dad automobilistas ed auto-
mobilists dad ordvart ch’enqueran parcadis ni che parcan falliu
el vitg. La via tras Fidaz ei numnadamein detg stretga. La peti-
ziun fa era attent ch'il traffic pren tier a Fidaz cun 'avertura dal-
la aschinumnada pendiculara da latg sin Crap da Flem che trans-
portescha naven digl onn proxim era turistas e turists. La visch-
naunca da Flem ha signalisau promtadad da sediscuorer cun las
iniziantas ed ils iniziants dalla petiziun. (cdm/fmr)

Sesida campestra
en Surselva

Sin invit dil cusseglier guvernativ Marcus Caduff ha la re-
genza grischuna fatg ina viseta en Surselva.

Il president dalla Regenza 2025 Marcus Caduff ha envidau ses
collegas ad ina dieta en sia patria Surselva. Quei scriva la canzlia
cantunala en ina communicaziun allas medias da mesjamna.

Igl emprem dieis ei iu en direcziun Lumnezia, nua che ils qua-
ter regents, la regenta ed il cancelier ein viandai silla senda pano-
ramica da Hitzeggen tochen tier il Péz Mundaun. Silsuenter ha
la vischnaunca da Lumnezia envidau ils magistrats ad in aperi-
tiv sper il lag da far bogn «Davos Munts», nua ch’ei ha dau la ca-
schun per inscunter e discussiuns culla populaziun.

A Vuorz ed a Sursaissa
Il secund di dalla viseta ei la Regenza stada a Vuorz, nua ch’els
han visitau il pli grond casti dalla Surselva, il casti da Munt sogn
Gieri. Leu han els intervegniu dapli dil temps dalla persecuziun
dallas strias.

A Sursaissa Meierhof han ils politichers visitau I'exposiziun
digl artist indigen defunct Rudolf Mirer el Center Steinhauser.

La gruppa seradunada avon il casti da Munt sogn Gieri a Vuorz (da
sen.): Martin Biihler, Marcus Caduff, Carmelia Maissen, Jon Dome-
nic Parolini, Peter Peyer ed il cancelier Daniel Spadin.

